
					এই পাতাটির মুদ্রণ সংশোধন করা প্রয়োজন। 
রক্তকরবী Ꮼ© ☾
নেপথ্যে। কেবল একখানা হাত দিয়ে ধরতে চাই বলেই সবাই আমার কাছ থেকে পালিয়ে যায়। কিন্তু সব দিয়ে যদি তোমাকে ধরতে চাই, ধর দেবে কি, নন্দিন ।
নন্দিনী । তুমি তো আমাকে ঘরে যেতে দিলে না, তবে কেন এসব বলছ । নেপথ্যে । আমার অনবকাশের উজান ঠেলে তোমাকে ঘরে আনতে চাই নে। যেদিন পালের হাওয়ায় তুমি অনায়াসে আসবে সেই দিন আগমনীর লগ্ন লাগবে। সে-হাওয়া যদি ঝড়ের হাওয়া হয় সেও ভালো । এখনো সময় হয় নি ।
নন্দিনী। আমি তোমাকে বলছি রাজা, সেই পালের হাওয়া আনবে রঞ্জন । সে যেখানে যায় ছুটি সঙ্গে নিয়ে আসে।
নেপথ্যে । তোমার রঞ্জন যে-ছুটি বয়ে নিয়ে বেড়ায় সেই ছুটিকে রক্তকরবীর মধু
দিয়ে ভরে রাখে কে, আমি কি জানি নে। নন্দিন, তুমি তো আমাকে ফাক ছুটির খবর দিলে, মধু কোথায় পাব।
নন্দিনী । আজ আমি তবে যাই । নেপথ্যে। না, এই কথাটার জবাব দিয়ে যাও ।
নন্দিনী । ছুটি কী ক'রে মধুতে ভরে, তার জবাব রঞ্জনকে চোখে দেখলেই পাবে। সে বড়ো সুন্দর।
নেপথ্যে । সুন্দরের জবাব সুন্দরই পায় । অসুন্দর যখন জবাব ছিনিয়ে নিতে চায়, বীণার তার বাজে না, ছিড়ে যায়। আর নয়, যাও তুমি চলে যাও– নইলে বিপদ ঘটবে।
নন্দিনী। যাচ্ছি, কিন্তু বলে গেলুম, আজ আমার রঞ্জন আসবে, আসবে, আসবে,— কিছুতে তাকে ঠেকাতে পারবে না। [ প্রস্থান
ফাগুলাল খোদাইকর ও তার স্ত্রী চন্দ্রার প্রবেশ
ফাগুলাল। আমার মদ কোথায় লুকিয়েছ চন্দ্রা, বের করো। চন্দ্রা। ওকি কথা । সকাল থেকেই মদ ?
ফাগুলাল। আজ ছুটির দিন। কাল ওদের মারণচণ্ডীর ব্রত গেছে । আজ ধ্বজাপুজা, সেই সঙ্গে অস্ত্রপুজা ।
চন্দ্রা। বল-কি। ওরা কি ঠাকুরদেবতা মানে ।

		 এই পাতা শেষ সম্পাদিত হয়েছে ১৬:৫৬টার সময়, ১০ জুলাই ২০১৮ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।



		গোপনীয়তার নীতি
	উইকিসংকলন বৃত্তান্ত
	দাবিত্যাগ
	আচরণবিধি
	উন্নয়নকারী
	পরিসংখ্যান
	কুকির বিবৃতি
	মোবাইল সংস্করণ



		[image: Wikimedia Foundation]
	[image: Powered by MediaWiki]





		

	
 

 

		
		

সীমিত বিষয়বস্তুর প্রস্থ সক্রিয় বা নিষ্ক্রিয় করুন







